
〈不稱職也。其扵政事。天材絶人逺甚。不以其能驕人。好賢不倦。不為得失顧計者也。宗忠簡公集賢樂堂記巴别乘治廨之北有地數畆。荒穢不〉

〈治。其日乆矣。自熈寧命倅以來。凡更二十餘政。間有好事者足跡及之。徃徃掩鼻蹙額唾之而去。其他則未甞過而問也。宣知六年。春朝廷以僕承〉

〈乏郡貳。視事屢月。日有睱矣。因一訪焉為之躊蹰四顧。恍然有得于心者。噫。天下佳處。蔵扵衆人不識之地。而臭腐化為神奇。且物有是理。則兹境〉

〈也。未必不待我而後顯。又烏知僕之意不出扵造化之所使耶。扵是斬荆棘。鋤蓬茅。易敗壞。泄汙潦。因高而基之。就下而鑿之。首構一堂獨檀郡勝。〉

〈四山回環。如列屏幛。爭雄競秀。來人目中。巖花春盛。木葉秋落。扵此可以鑒榮謝。岫雲朝飛。林翮暮歸。扵此可以喻出處。非特是也。堂之東。濬為方〉

〈池。植竹以環其岸。强名曰竹溪。為小閣目曰思逸。于是可以想見徂徠之侣。依翠陰。俯清漣。放浪沉飲。高吟大笑扵清聖濁賢之間。脫然逺跡扵聲〉

〈利之塲也。堂之西。洄為曲池。種桃以複其島。强名曰桃溪。𨂍溪為小橋目曰訪𨼆。于是可以想見武陵桃源。𣴑水瑩碧落英泛紅。漁舟之子。訪昔𨼆〉

〈人。夜半月明。魂清骨冷。灑然如出風塵之外也。堂居其中。衆美并見。因榜之曰賢樂。有客登堂而笑曰。賢者之樂固如是乎。僕因莞爾應之曰然。客〉

〈固不知也。昔者惡木蔽天。不剪不伐。梟鴟捷鳴扵其上。今則桃李成蹊。松栢如盖。春鶯鳴。秋鶴唳矣。昔者蔓草據地。不芟不夷。蛇蚢蟠伏扵其下。今〉

〈則蘭杜夾徑。芙蕖滿塘。鴛鷺游。嘉魚躍矣。方時序之良。景物之美。揖賔友而進之。游目堂上。縱步堂下。無復敗人意者。賞心油然生矣。或舉白痛飲。〉

〈或揮塵劇談。或射或奕。或琴或嘯。披襟清徑。㺯花香渚。終日與魚鳥相樂。恍𠔃無異濠。梁之觀。海上之游也。此其所樂。人之所同者也。若曰是地不〉

〈過十數步。所見之山如此其卑。得無謝崑崙之高乎。所潴之水如此其小。得無謝雲夢之大乎。所構之堂如此之陋。得不為大厦耽耽者羞乎。則是〉

〈不知一拳之石。與太山同體。一勺之水。與滄海同性。堂高數仭。榱題數尺亦古人得志者所不為。而吾耳目所寄。方寸所寓。自有至大者存。雖在環〉

〈堵之間曠𠔃。曾無異乎廣莫之野。無何有之郷也。此其所樂已之所獨者也。人之所同者。則其樂自外。若梁惠王立扵沼上。顧鴻鴈糜𢉖曰。賢者亦〉

〈樂此乎。孟子告之以賢者而後樂此。不亦自外乎已之所獨者。其樂在内。若顔子簟食瓢飲。在陋巷人不堪其憂。回也不改其樂。孔子稱之曰。賢哉〉


〈回也。不亦自内乎。二者雖曰不同。要之非賢者則不與之也。客改容謝曰。斯堂之名。貞得之矣。余内外俱進矣。願紀之以告予之儔。僕曰諾。扵是乎〉

